
Xlimactiy Xcarta Huantu

Tzokli
San Juan

Nac umd xlimactiy xcarta San Juan na hua
lichuhuinan xlihuak huanti chunatiya taliaksa-
ninan xtachuhuin Dios xahua tunuj talacapas-
tacni. Huanti tzokli uma carta limapacuhuican
“kolutzin”, y uma kolutzin calimakalhchuhuiniy
xlihuak huanti talipahuéan Cristo xlacata pi ni
catacanajlanilh xlihuak amakolh huanti tahuan
pi Jesucristo ni hua xaxlicana ti xliminit Xuanit.
Hasta cahuaniy cristianos pi ni catamalaquinilh
nac xchiccdn huanti chuna taliaksaninantlahudn
umad talacapastacni. Chund cumu la xapulh carta
huantu tzokli San Juan, nachunatiyd calimakalh-
chuhuiniy cristianos pi acxtum catalapaxquilh
chatum achatum.

Huantu akstitum y lacatitum calapaxquihu
chatunu chatunu

1 Aquitkolutzin Juan, luu cana lipaxuhu ccatzok-
niman quincarta xlihuak huixinin huanti calac-
sacnitan Dios y macxtum litamacxtupiyatit xta-
chuhuin Dios nac mincachiquincan. Ccahuanipu-
tunan pi aquit luu ccapaxquiyan, y ni caj xman
aquit ccapaxquiydn huata na capaxquiyan xli-
huak amakolh huanti ut nac quilakstipan na aya
talakapasnit xtaluloktat Dios.

2 Aquinin lapaxquiydhu porque xtalul6ktat
Dios huantu kalhiydhu nac quinacujcan

canecxnicahud quilhtamacd quincatalaman
nahudn.

3 Aquit clacasquin pi Quintlaticin xahua
Quimpuchinacan Jesucristo cacasiculanatlahuan
y cacamaxquin xtalacapastacni laqui akstitum
nalapaxquiyatit pero lacatitum chuna cumu la
camininiyan.

4 Aquit luu cana clipaxuhuanit porque ccala-
kapasnit makapitzin huanti lacxtum catatamac-
xtumiyan, xlacan luu akstitum talamanalh chuna
cumu la limapeksinanit Quintlatican Dios nalata-
mayahu.

5> Nataldn, hua xpalacata aquit ccalimalacapas-
tacayan miliputumcan pi huantu akstitum cala-
tamahu y lacatitum calapaxquihu chatunu cha-
tunu. Xlihuak umd huantu ccatzoknuniman ni
nalacpuhuanatit para xasasti limapeksin, huatiya
umad limapeksin huantu makan quilhtamacu pulh
quinticamaxquican.

6 Cumu para xlicana aquinin maklhcatziyahu
pi paxquiydhu Dios, pus na luu quincamininiyan
pi lihuana namakantaxtiydhu nac quilatamatcan
xlimapeksin, chund cumu la xapulhd quilhta-
macu kaxpatnitatit xlacata pi akstitum calilata-
mahu xtapaxquit.

Juan cahuaniy pi nitu caticaakskahuimin ak-
saninanin

7 Luu cuentaj catlahuétit porque luu lhuhua
talapulay aksaninanin huanti talakmakan, lixcaj-
nit talikalhchuhuinan y ni tacanajlaputun xlacata
pi Quimpuchinacan Jesus xlicana chixcu tihua y
quilatamachinac caquilhtamacu cumu la catihua

chixcu. Xlihuak huanti ni chuna tamasiyuy huak
caj aksaninanin.

8 Camininiyan cuentaj natlahuayatit laqui nitu
nacaliakskahuipicandtit huantu xlacan tahuan y
ni namakatzankayatit xtaskdhu mintascujutcan
huantu aya titlahuanitatit, huata aquit clacas-
quin pi acxtum namakamaklhtinandtit mintas-
kahucan huantu Dios camalacnuninitan naca-
maxquiyan hua lipaxuhu latdmat huantu nec-
xnicu laksputa.

9 Xlihuak amakolh huanti tamasiyumdanalh
huantu niaj hud xtalacapastacni Jesus, huanti
chuna lama ni xlicana talama nac xlatamat Dios,
pero huanti akstitum lilatamay huantu Jesucristo
masiyunit xlicana lacxtum talama Quintlatican
Dios xahua Quimpuchinacan Jesucristo.

10 Para ticu nacalakanachdn nac minchiccan
y nacalimakalhchuhuiniputundn tunuj talacapas-
tacni ni xachuna huantu masiyunit Jesus, aquit
ccahuaniyan pi ni cacamakamaklhtinantit y ni
cakaxpatnitit huantu nacahuaniputundn, hasta
nipara mininiy nacamacatiyayatit.

11 Porque latachd ticuya cristiano aya catziy
huantu xlacan tahuan y chunacu lipaxuhu tama-
catiyay y tatatamacxtumiy quitaxtuy pi talicatziy
huantu xla liakskahuinantlahuan lixcajnit xta-
scujut.

Ahuata huantu caxakatlilacdn cristianos Juan

12 Natalan, lhuhua ckalhiy tachuhuin
huantu ccalitakalhchuhuinamputunan,
pero  niaj ccatzoknuniputunan, mejor
clacpuhuama para Dios lacasquin nipara makas

quilhtamacu naccalakanachan laqui man
naccatachuhuinandn y acxtum nakalhiydhu
tapaxuhuan.

13 Xlihuak natalanin huanti na Dios calacsacnit
porque macxtum talitamacxtumiy xtachuhuin
huanti uu tahuildnalh, luu lipaxuhu caxakatlilaca-
nachan.

